
Вац1ализи ац1ира
Вац1ализи ац1ира. Бусяг1ятал кьаркьайчи илала циили х1ябцси, вава-кьарла ва галгубала к1ап1рала т1емли  биц1ибси гьава чегиб. Гьигьик1ес г1яжаибли гьамадли ва дигесли лебри. Галгубала ахъти, чедирти ва цадех1личил цадех1 дархдасунти хъаранала ургарад берх1ила нур дух1надурхулри. Гьарил бирк1айчи г1ях1си асар бирулри илди нурли. Вац1ализиб берх1и шагьарлизиб кьяйда буц1арли х1ебирар. Илизивад диг1яникес ва гьавухъес г1яг1ниси ах1ен. Савлила маркали к1унт1разир лямц1дик1ули, берх1ила нур, сари-алав дигеси, разиси аги алк1ахъули, даршани тугъаначил вац1ализирад дуц1духъири. Илгъуна вац1ала ч1янк1личи кайалли, гьат1ира илавад арукьес х1ейгахъу.
Шип1вярг1или кайира. Галгубала к1ап1рала шявхьла, кьялубала виширъала, арцантала г1яшти далуйти вац1ала дигеси ва г1ях1си далайличи шурдулхъулри. Дяг1 вяшбухъалли ва илини кьялуби гьак1ардиралли, вац1а зайбулхъан, галгала хъарли, гьарил к1ап1или жура-журала чула т1ама дурабуршу. Ну пурпила галгала уди кайира. Ванзаличибад ил кьялуби агарли, т1ал кьяйда г1ях1цадла ахъбиублири…
Сахаватси бирар июльличиб вац1а. Дякь бархьбатурли, вац1ализи мурхьиалли, кьялуби ахъдуцалли, илала пергерти ва дигести давлуми чедаэс вирар. Адамла михъирличи адиркулри иларти вац1ала жура-журала ц1едешличилти кьадуби. Ванзаличир х1унт1ендирути улелъа чедиулри, чедирад биалли хъярбани ва г1инцбани диц1ибти зугьати кьялуби далдардухъири…

